
INVESTITSIYA LOYIHALARI QIYMATI VA MUDDATI MONITORINGINI 

O'ZLASHTIRILGAN QIYMAT USULI ASOSIDA TAKOMILLASHTIRISH 

 

Isamitdinova Ra'no Rahimjanovna 
O'zbekiston Respublikasi Vazirlar Mahkamasi 

 huzuridagi Biznes va tadbirkorlik oliy maktabi  

“Loyiha boshqaruvi” yo'nalishi magistranti 

E-mail: r.isamitdinova@yandex.ru  

ORCID: 0009-0002-0861-9812 

Togayev Salim Sobirovich 
“Bank hisobi va auditi” kafedrasi dotsenti, PhD  

Toshkent davlat iqtisodiyot universiteti 

E-mail: sts-bank@bk.ru 

ORCID: 0000-0002-3170-9181 

Annotatsiya. Maqolada investitsiya loyihalari ijrosini monitoring qilishda an'anaviy 

“reja–fakt” byudjet nazoratining cheklovlari asoslanib, o'zlashtirilgan qiymatni boshqarish 

(earned value management, EVM) metodikasini buxgalteriya hisobi ma'lumotlari bilan 

integratsiyalash yo'nalishlari ishlab chiqilgan. Shartli 1 200,0 mln so'mlik axborot-

raqamlashtirish loyihasi misolida 6-oy yakuniga ko'ra an'anaviy yondashuvdagi 30,0 mln so'mlik 

byudjet “tejami” haqidagi xulosa aslida 80,0 mln so'mlik byudjetdan ortiqcha sarf (CV = –80,0; 

CPI = 0,871) va 1,02 oylik muddat kechikishi (SPI = 0,831; SV(t) = –1,02 oy) ekanligi ko'rsatildi. 

Yakuniy qiymat prognozi (EAC) 1 280,0–1 532,1 mln so'm oralig'ida baholandi. Milliy amaliyotda 

EVM joriy etishdagi uchta to'siq aniqlanib, ish paketlari kesimida xarajatlarni kodlash, 

o'zlashtirilgan qiymatni o'lchashning diskret qoidalari va avans to'lovlarini hisobga olish tartibi 

bo'yicha takliflar ishlab chiqildi. 

Kalit so'zlar: loyiha boshqaruvi, investitsiya loyihalari monitoringi, o'zlashtirilgan qiymat 

(EVM), byudjet nazorati, CPI va SPI indekslari, o'zlashtirilgan jadval (Earned Schedule), yakuniy 

qiymatni prognozlash. 

Аннотация. В статье обоснованы ограничения традиционного бюджетного 

контроля «план–факт» при мониторинге инвестиционных проектов и предложены 

направления интеграции метода освоенного объема (earned value management, EVM) с 

данными бухгалтерского учета. На примере условного информационно-цифрового проекта 

стоимостью 1 200,0 млн сумов показано, что по итогам 6-го месяца вывод об «экономии» 

бюджета в 30,0 млн сумов при традиционном подходе в действительности означает 

перерасход 80,0 млн сумов (CV = –80,0; CPI = 0,871) и отставание от графика на 1,02 

месяца (SPI = 0,831; SV(t) = –1,02 мес.). Прогноз стоимости по завершении (EAC) оценен в 

диапазоне 1 280,0–1 532,1 млн сумов. Выявлены три барьера внедрения EVM в национальной 

практике и разработаны предложения по кодированию затрат в разрезе пакетов работ, 

дискретным правилам измерения освоенного объема и учету авансовых платежей. 

Ключевые слова: управление проектами, мониторинг инвестиционных проектов, 

метод освоенного объема (EVM), контроль бюджета, индексы CPI и SPI, освоенный 

график (Earned Schedule), прогнозирование стоимости по завершении. 

Abstract. The article substantiates the limitations of traditional plan-versus-actual budget 

control in monitoring investment projects and proposes directions for integrating earned value 

management (EVM) with accounting data. Using a hypothetical digitalization project with a 

budget of UZS 1,200.0 million, the paper shows that a traditional conclusion of a UZS 30.0 million 

budget “saving” at month six actually corresponds to a UZS 80.0 million cost overrun (CV = –

80.0; CPI = 0.871) and a 1.02-month schedule delay (SPI = 0.831; SV(t) = –1.02 months). The 

estimate at completion (EAC) ranges from UZS 1,280.0 million to UZS 1,532.1 million. Three 

barriers to EVM adoption in national practice are identified, and proposals are developed on cost 

coding by work package, discrete earned value measurement rules, and the treatment of advance 

payments. 

Keywords: project management, investment project monitoring, earned value 

management (EVM), cost control, CPI and SPI, earned schedule, estimate at completion. 

 

Kirish 

Bugungi globallashuv va raqamli transformatsiya sharoitida resurslarning cheklanganligi 

hamda bozor konyunkturasining yuqori o'zgaruvchanligi investitsiya, infratuzilma va innovatsion 

loyihalarni boshqarish sifatiga yangicha talablarni qo'ymoqda. Xalqaro tahliliy hisobotlar, 

xususan, Project Management Institute (PMI) tomonidan e'lon qilinadigan “Pulse of the 

Profession” ma'lumotlariga ko'ra, loyihalarning sezilarli qismi dastlabki tasdiqlangan byudjet 

doirasidan chiqib ketadi yoki belgilangan muddatlarda yakunlanmaydi [12]. 

O'zbekiston Respublikasida so'nggi yillarda makroiqtisodiy barqarorlikni ta'minlash, 

sanoatni modernizatsiya qilish, davlat-xususiy sheriklik asosida infratuzilma obyektlarini barpo 

etish hamda raqamli iqtisodiyotni rivojlantirish bo'yicha keng ko'lamli davlat dasturlari amalga 

oshirilmoqda. “O'zbekiston – 2030” strategiyasi [1] va investitsiya faoliyatini tartibga soluvchi 

qonunchilik [2] doirasida investitsiya loyihalari ko'lamining kengayishi ularning ijrosini samarali 

monitoring qilish tizimiga bo'lgan talabni oshirmoqda. Biroq amaliyotda loyiha ijrosini baholashda 

hamon an'anaviy, ikki o'lchovli moliyaviy yondashuv — hisobot sanasiga rejalashtirilgan va 

amalda sarflangan mablag'larni o'zaro solishtirish — ustun turishi kuzatiladi. 

Iqtisodiy va boshqaruv nuqtayi nazaridan bunday taqqoslash jiddiy metodologik 

kamchilikka ega: u sarflangan resurslar evaziga haqiqatda qancha ish hajmi (natija) yaratilganini 

inobatga olmaydi. Masalan, loyiha doirasida 6 oy ichida 500 mln so'm sarflash rejalashtirilgan 

bo'lib, amalda 450 mln so'm sarflansa, hisobotda 50 mln so'm “tejalgan”dek ko'rinadi. Ammo 

ushbu muddatda bajarilishi lozim bo'lgan ishlarning atigi 60 foizi yakunlangan bo'lsa, loyiha aslida 

mablag'ni tejamagan, balki ham muddatdan orqada qolmoqda, ham bajarilgan ish birligiga 

nisbatan ortiqcha xarajatga yo'l qo'ymoqda. Loyiha ko'lami (Scope), muddati (Schedule) va 

qiymatini (Cost) yagona ko'rsatkichlar tizimida birlashtirish orqali bu paradoksni bartaraf etish 

imkonini beruvchi vosita — o'zlashtirilgan qiymatni boshqarish (earned value management, EVM) 

metodologiyasidir. 

Mavjud tadqiqotlarda EVM ning umumiy metodologiyasi yetarlicha yoritilgan bo'lsa-da, 

uning ko'rsatkichlarini milliy buxgalteriya hisobi ma'lumotlari (haqiqiy xarajatlar, bajarilgan ishlar 

dalolatnomalari, avans to'lovlari) bilan bog'lash mexanizmi O'zbekiston amaliyoti uchun hali 

ishlab chiqilmagan. Aynan shu bo'shliq tadqiqotning ilmiy muammosini belgilaydi. 

 

Adabiyotlar sharhi 

Loyiha qiymatini bajarilgan ish hajmi asosida nazorat qilish g'oyasi XX asr boshlarida 

sanoat muhandisligi asoschilari (F. Teylor, G. Gantt) tomonidan ishlab chiqarishda reja va haqiqiy 

mehnat unumdorligini solishtirish urinishlarida namoyon bo'lgan. Rasmiy boshqaruv konsepsiyasi 

sifatida EVM 1960-yillarda AQSH Mudofaa vazirligi tomonidan murakkab harbiy-texnik 

dasturlarda xarajatlarning keskin oshib ketishini jilovlash maqsadida PERT/COST tizimi, 

keyinchalik 1967-yilda C/SCSC (Cost/Schedule Control Systems Criteria) nomi bilan joriy etilgan 

[6, 24-b.]. 1990-yillar oxiriga kelib ushbu mezonlar xususiy korporativ sektorga ko'chirildi va 

ANSI/EIA-748 standarti sifatida tasdiqlandi [5]. 

EVM metodologiyasini zamonaviy korporativ loyiha boshqaruviga moslashtirishda Q. 

Fleming va J. Koppelmanning ilmiy ishlari fundamental ahamiyatga ega. Mualliflar EVM ni 

nafaqat murakkab mudofaa shartnomalari, balki tijorat, IT va qurilish loyihalari uchun ham “erta 

ogohlantirish tizimi” sifatida soddalashtirib qo'llash mumkinligini asoslab berganlar [6]. Ularning 

tadqiqotlariga ko'ra, loyiha atigi 15–20 foizga bajarilgan bosqichdayoq shakllangan xarajatlar 

samaradorligi indeksi (CPI) loyiha yakuniga qadar odatda 10 foizdan ortiq o'zgarmaydi. EVM ni 

amaliyotda joriy etish masalalari G. Xamfris asarlarida batafsil yoritilgan [7]. G. Kerzner EVM 

tizimini loyiha hayotiy sikli davomida funksional bo'linmalar va yuqori rahbariyat o'rtasidagi 

axborot asimmetriyasini kamaytiruvchi vosita sifatida baholaydi [9]. F.T. Anbari esa EVM 

ko'rsatkichlarining grafik va matematik talqinini chuqurlashtirib, xatarlarni tasniflashda qiymat-

muddat indeksidan (Critical Ratio) foydalanishni taklif etgan [4]. 

Xalqaro standartlashtirish nuqtayi nazaridan 2018-yilda qabul qilingan ISO 21508:2018 

(“Earned value management in project and programme management”) standarti [8, 13], PMI ning 

“The Standard for Earned Value Management” (ANSI/PMI 19-006-2019) hujjati [11] hamda 

PMBOK® Guide ning navbatdagi nashrlari [10] EVM metodikasini global miqyosda unifikatsiya 

qildi. Mahalliy tadqiqotchilar, xususan, B. Sulliyevning asarlarida investitsiya loyihalarining 

samaradorligini baholash hamda korporativ boshqaruv mexanizmlari o'rganilgan bo'lsa-da [3], 

milliy korxonalarda buxgalteriya hisobi va smeta me'yorlarini EVM ko'rsatkichlari bilan bevosita 

integratsiya qilish masalalari yetarlicha maxsus tadqiq etilmagan. Ushbu tadqiqot aynan shu 

bo'shliqni to'ldirishga qaratilgan. 

 

Tadqiqot metodologiyasi 

Tadqiqotda tizimli va qiyosiy tahlil, iqtisodiy-matematik modellashtirish, dekompozitsiya 

hamda deterministik ekstrapolyatsiya usullaridan foydalanildi. Metodologik baza sifatida ISO 

21508:2018 [8], ANSI/PMI 19-006-2019 [11] va PMBOK® Guide [10] talablari olindi. Empirik 

qism shartli investitsiya-axborot loyihasi ma'lumotlari asosida bajarildi; hisob-kitoblar aniq 

(yaxlitlanmagan) indekslar bo'yicha amalga oshirilib, natijalar jadvallarda o'ndan bir va mingdan 

bir aniqlikda keltirildi. 

EVM tizimini loyihada to'laqonli ishga tushirish uchun uchta tashkiliy-uslubiy shart 

bajarilishi zarur: 

1) loyiha ishlarini iyerarxik dekompozitsiya qilish — Work Breakdown Structure (WBS): 

yakuniy mahsulot kichik, o'lchanadigan ish paketlariga (Work Packages) bo'linadi; 

2) mas'uliyat va xarajatlarning kesishish nuqtalarida “nazorat hisoblari”ni (Control 

Accounts, CA) shakllantirish hamda har bir ish paketini aniq vaqt jadvaliga bog'lash; 

3) samaradorlikni o'lchashning bazaviy rejasini — Performance Measurement Baseline 

(PMB) — tasdiqlash. PMB vaqt bo'yicha taqsimlangan va S-egri chiziq ko'rinishida 

ifodalanadigan integratsiyalashgan byudjet (boshqaruv zaxiralaridan tashqari) hisoblanadi. 

1-jadval. 

Earned value management (EVM) tizimining asosiy analitik va prognostik 

ko'rsatkichlari[8, 10, 11] 

Ko'rsatkich nomi va 

xalqaro qisqartmasi 
Hisoblash formulasi 

Me'yoriy (kriterial) qiymati va iqtisodiy 

talqini 

1. Diagnostik (og'ish va samaradorlik) ko'rsatkichlari 

Qiymat (xarajat) bo'yicha 

og'ish — Cost Variance 

(CV) 

CV = EV – AC 

CV > 0: byudjet mablag'lari tejalmoqda; 

CV = 0: xarajatlar rejaga mos; 

CV < 0: byudjetdan ortiqcha sarf. 

Muddat (jadval) bo'yicha 

og'ish — Schedule 

Variance (SV) 

SV = EV – PV 

SV > 0: loyiha jadvaldan oldinda; 

SV = 0: loyiha jadval bo'yicha ketmoqda; 

SV < 0: loyiha jadvaldan orqada qolmoqda. 

Qiymatni bajarish indeksi 

— Cost Performance Index 

(CPI) 

CPI = EV / AC 

CPI > 1,0: har bir sarflangan so'm 1 so'mdan ko'p 

natija bermoqda; 

CPI < 1,0: mablag'lar samarasiz sarflanmoqda. 

Muddatni bajarish indeksi 

— Schedule Performance 

Index (SPI) 

SPI = EV / PV 

SPI > 1,0: ishlar rejadagidan tezroq bajarilmoqda; 

SPI < 1,0: rejadagi ish hajmining faqat bir qismi 

bajarilgan. 

Qiymat-muddat 

integratsiyalashgan indeksi 

— Cost-Schedule Index 

(CSI) 

CSI = CPI × SPI 

CSI ≥ 0,9: loyiha holati barqaror; 

0,8 ≤ CSI < 0,9: ehtiyotkorlik va tuzatish talab 

etiladi; 

CSI < 0,8: loyiha jiddiy xatar zonasida**. 

2. Prognostik (yakuniy natijani bashoratlash) ko'rsatkichlari 

Loyihaning yakuniy 

kutilayotgan qiymati — 

Estimate at Completion 

(EAC): 

a) tipik bo'lmagan og'ishda; 

b) joriy CPI saqlanganda; 

c) CPI va SPI birgalikda 

ta'sir etganda. 

a) EAC = AC + (BAC 

– EV) 

b) EAC = BAC / CPI 

c) EAC = AC + [(BAC 

– EV) / (CPI × SPI)] 

Loyiha to'liq yakunlanganda jami qancha mablag' 

sarflanishini ko'rsatadi: 

a) avvalgi og'ishlar tasodifiy deb qaralganda; 

b) joriy xarajat tendensiyasi oxirigacha davom 

etganda; 

c) xarajat ham, muddat kechikishi ham bosim 

o'tkazganda. 

Ko'rsatkich nomi va 

xalqaro qisqartmasi 
Hisoblash formulasi 

Me'yoriy (kriterial) qiymati va iqtisodiy 

talqini 

Yakunlash uchun zarur 

qoldiq mablag' — Estimate 

to Complete (ETC) 

ETC = EAC – AC 

yoki ETC = (BAC – 

EV) / CPI 

Hisobot sanasidan boshlab loyihani oxirigacha 

yetkazish uchun yana qancha mablag' kerakligini 

ifodalaydi. 

Yakuniy byudjet og'ishi — 

Variance at Completion 

(VAC) 

VAC = BAC – EAC 
VAC < 0: loyiha yakunida yuzaga keladigan 

umumiy moliyaviy taqchillik miqdorini bildiradi. 

Yakunlash samaradorligi 

ko'rsatkichi — To-

Complete Performance 

Index (TCPI) 

TCPI (BAC) = (BAC – 

EV) / (BAC – AC) 

TCPI (EAC) = (BAC – 

EV) / (EAC – AC) 

Qolgan ishlarni tasdiqlangan BAC yoki 

yangilangan EAC doirasida tugatish uchun 

qolgan mablag'ning har 1 so'miga qanchalik 

samarali ishlash zarurligini ko'rsatadi. 

Tahlil va natijalar 

EVM ning amaliy ahamiyati va diagnostik imkoniyatini ko'rsatish maqsadida korporativ 

sektorda amalga oshirilayotgan shartli investitsiya-axborot loyihasi — “O'quv va ishlab chiqarish 

jarayonlarini raqamli boshqarish korporativ axborot tizimini (ERP & Portal) joriy etish” loyihasi 

ko'rib chiqildi. Loyihaning tasdiqlangan byudjeti (BAC) 1 200,0 mln so'm, amalga oshirish 

muddati 12 oy. Loyiha WBS bo'yicha 6 ta yirik ish paketiga ajratilgan. Loyihaning 6-oyi yakunida 

(monitoring sanasi) loyiha ofisi (PMO) oraliq audit o'tkazdi. Har bir ish paketi bo'yicha byudjet, 

6-oyga rejalashtirilgan va haqiqiy bajarilish foizi, buxgalteriya hisobi bo'yicha haqiqiy xarajat 

(AC) hamda ular asosida hisoblangan EVM ko'rsatkichlari 2-jadvalda keltirilgan. 

2-jadval. 
Loyihaning 6-oy yakuni bo'yicha EVM monitoringi hisob-kitob jadvali (mln. so'mda)* 

WBS kodi va ish 

paketi nomi 
BAC 

6-oyga 

reja 

(%) 

6-oyda 

haqiqiy 

(%) 

PV EV AC 

CV 

(EV–

AC) 

SV 

(EV–

PV) 

CPI 

(EV/AC) 

SPI 

(EV/PV) 

1.0. Biznes-

jarayonlar auditi va 

TZ ishlab chiqish 

100,0 100% 100% 100,0 100,0 95,0 +5,0 0,0 1,053 1,000 

2.0. Server va 

tarmoq 

infratuzilmasini 

xarid qilish 

250,0 100% 100% 250,0 250,0 280,0 –30,0 0,0 0,893 1,000 

3.0. Asosiy 

dasturiy yadroni 

(Backend) ishlab 

chiqish 

350,0 60% 40% 210,0 140,0 175,0 –35,0 –70,0 0,800 0,667 

4.0. Foydalanuvchi 

interfeysi va Face-

ID integratsiyasi 

200,0 45% 25% 90,0 50,0 70,0 –20,0 –40,0 0,714 0,556 

5.0. Ma'lumotlar 

migratsiyasi va 

kiberxavfsizlik 

sinovi 

180,0 0% 0% 0,0 0,0 0,0 0,0 0,0 — — 

6.0. Xodimlarni 

o'qitish va tizimni 

ishga tushirish 

120,0 0% 0% 0,0 0,0 0,0 0,0 0,0 — — 

Jami loyiha 

bo'yicha 
1 

200,0 
54,2% 45,0% 650,0 540,0 620,0 –80,0 –110,0 0,871 0,831 

*Muallif islanmasi. 

 

2-jadval natijalari an'anaviy byudjet nazorati bilan EVM o'rtasidagi tub farqni ko'rsatadi. 

An'anaviy buxgalteriya yondashuvida rahbariyatga quyidagicha hisobot taqdim etilar edi: “6-oyga 

qadar reja bo'yicha 650,0 mln so'm sarflanishi ko'zda tutilgan (PV = 650,0), amalda esa 620,0 mln 

so'm sarflandi (AC = 620,0); demak, 30,0 mln so'm iqtisod qilindi”. Bunday xulosa qaror qabul 

qiluvchini chalg'itib, loyiha muvaffaqiyatli ketmoqda degan noto'g'ri xotirjamlikni keltirib 

chiqaradi. EVM tahlili esa vaziyatning xavotirli ekanini ko'rsatadi: 

Birinchidan, 6 oy davomida 1 200,0 mln so'mlik loyihaning 54,2 foizi (PV = 650,0 mln so'm) 

bajarilishi lozim bo'lgani holda, amalda 45,0 foiz ish hajmi yakunlangan va uning o'zlashtirilgan 

qiymati EV = 540,0 mln so'mni tashkil etgan. Demak, loyiha jadvaldan SV = 540,0 – 650,0 = –

110,0 mln so'mlik ish hajmiga orqada qolmoqda. Muddatni bajarish indeksi SPI = 540,0 / 650,0 = 

0,831 bo'lib, jamoa rejalashtirilgan sur'atning atigi 83,1 foizini ta'minlagan. Asosiy sabab sifatida 

3.0-paket (Backend, SPI = 0,667) va 4.0-paket (interfeys va Face-ID integratsiyasi, SPI = 0,556) 

bo'yicha yuzaga kelgan texnik kechikishlarni ko'rsatish mumkin. 

Ikkinchidan, bajarilgan 540,0 mln so'mlik ish hajmi (EV) uchun amalda AC = 620,0 mln 

so'm sarflangan. Qiymat bo'yicha og'ish CV = 540,0 – 620,0 = –80,0 mln so'mni tashkil etadi: 

loyihada 30,0 mln so'm tejalish emas, aksincha, 80,0 mln so'mlik byudjetdan ortiqcha xarajat yuz 

bergan. Faqat 1.0-paketda 5,0 mln so'm iqtisod qilingan (CPI = 1,053); server uskunalarining 

valyuta kursi va logistika hisobiga qimmatlashuvi (2.0-paketda CV = –30,0 mln so'm) hamda 

dasturchilarning qo'shimcha ish soatlari uchun to'lovlar (3.0 va 4.0-paketlarda jami –55,0 mln 

so'm) umumiy samaradorlikni pasaytirgan. 

Uchinchidan, loyihaning umumiy qiymatni bajarish indeksi CPI = 540,0 / 620,0 = 0,871. Bu 

loyihaga sarflanayotgan har 1 000 so'm evaziga 871 so'mlik real qiymat yaratilayotganini, har 1 

000 so'mdan 129 so'mi samarasiz yo'qotilayotganini bildiradi. Integratsiyalashgan indeks CSI = 

CPI × SPI = 0,871 × 0,831 = 0,724 bo'lib, amaliyotda qo'llaniladigan empirik me'yorlarga ko'ra 

(CSI < 0,8) loyiha yuqori xatar zonasiga kirganini va tezkor boshqaruv aralashuvini (resurslarni 

qayta taqsimlash yoki ish rejasini qayta ko'rib chiqish) talab etishini ko'rsatadi. 

To'rtinchidan, U.Lipke taklif etgan “o'zlashtirilgan jadval” (ES) usulini [14] qo'llaymiz. PV 

6 oy davomida tekis (chiziqli) taqsimlangan deb faraz qilinsa, o'rtacha oylik rejalashtirilgan 

o'zlashtirish sur'ati 650,0 / 6 = 108,33 mln so'm/oy bo'ladi va EV = 540,0 mln so'mlik hajm reja 

bo'yicha ES = 540,0 / 108,33 = 4,98-oyga to'g'ri keladi. Vaqt birligidagi muddat og'ishi SV(t) = 

ES – AT = 4,98 – 6,0 = –1,02 oy, vaqt bo'yicha bajarish indeksi SPI(t) = 4,98 / 6,0 = 0,831. Demak, 

loyiha kalendar jadvaldan taxminan 1 oy (31 kun) orqada qolmoqda. 

Loyiha shu sur'atda davom etsa, u yakunda qancha mablag'ga tushadi, degan savolga EVM 

ning prognostik modellari yordamida uchta ssenariy bo'yicha javob topildi (3-jadval). 

3-jadval. 
Loyihaning yakuniy qiymatini (EAC) va qoldiq ehtiyojlarini prognozlash ssenariylari* 

Prognozlash ssenariysi va 

sharti 

EAC 

(mln 

so'm) 

ETC 

(EAC–

AC, 

mln 

so'm) 

VAC 

(BAC–

EAC, 

mln 

so'm) 

TCPI 
Boshqaruv xulosasi va 

realistiklik darajasi 

1-ssenariy (optimistik / 

atipik og'ish): avvalgi 

og'ishlar bir martalik 

xarakterga ega, qolgan ishlar 

dastlabki smeta me'yorida 

(CPI = 1,0) bajariladi. 

1 280,0 660,0 –80,0 

TCPI 

(BAC) 

= 1,138 

Past realistiklik. Loyihani 

dastlabki 1 200 mln so'm ichida 

tugatish uchun qolgan davrda 

samaradorlikni 0,871 dan 1,138 

gacha (30,6% ga) oshirish talab 

etiladi, bu amalda deyarli 

imkonsiz. 

2-ssenariy (realistik / tipik 

CPI): dastlabki 6 oyda 

shakllangan xarajatlar 

samaradorligi (CPI = 0,871) 

loyiha oxirigacha saqlanadi. 

1 377,8 757,8 –177,8 

TCPI 

(EAC) 

= 0,871 

O'rta-yuqori realistiklik. Joriy 

mehnat unumdorligi saqlansa, 

loyiha byudjeti 177,8 mln so'mga 

(14,8% ga) oshib ketadi. 

Prognozlash ssenariysi va 

sharti 

EAC 

(mln 

so'm) 

ETC 

(EAC–

AC, 

mln 

so'm) 

VAC 

(BAC–

EAC, 

mln 

so'm) 

TCPI 
Boshqaruv xulosasi va 

realistiklik darajasi 

3-ssenariy (pessimistik / 

kompleks CPI×SPI ta'siri): 

loyihani 12 oylik muddatda 

topshirish majburiyati tufayli 

jadvaldan kechikish (SPI = 

0,831) qo'shimcha 

xarajatlarni keltirib 

chiqaradi. 

1 532,1 912,1 –332,1 

TCPI 

(EAC) 

= 0,724 

Yuqori xatar chegarasi. Muddatni 

quvib yetish uchun qo'shimcha 

mutaxassislar jalb etilsa, yakuniy 

qiymat 1 532,1 mln so'mga yetib, 

taqchillik 332,1 mln so'mni 

(27,7%) tashkil etadi. 

*Muallif ishlanmasi. 

TCPI (BAC) ko'rsatkichi (1 200,0 – 540,0) / (1 200,0 – 620,0) = 660,0 / 580,0 = 1,138 ni 

tashkil etadi. Amaliyotda keng qo'llaniladigan empirik qoidaga ko'ra, TCPI (BAC) joriy CPI dan 

0,10 banddan ko'proq farq qilsa, loyihani dastlabki byudjet doirasida yakunlash realistik 

hisoblanmaydi. Bizning holatda farq 1,138 – 0,871 = 0,267 > 0,10, shu sababli byudjetni qayta 

ko'rib chiqish (re-baselining) yoki kamida 177,8–332,1 mln so'mlik boshqaruv zaxirasini 

(Management Reserve) jalb etish maqsadga muvofiq. 

Tadqiqot davomida O'zbekiston korxonalari va davlat muassasalarida EVM ni joriy etishga 

to'sqinlik qiluvchi uchta tizimli muammo aniqlandi. 

1. Buxgalteriya hisobi va loyiha boshqaruvi o'rtasidagi uzilish. Aksariyat korxonalarda 

xarajatlar hisobi (masalan, 1C dasturiy majmuasida) buxgalteriya hisobining milliy standartlari 

bo'yicha [15] moddalar va bo'linmalar kesimida yuritiladi, biroq loyihaning WBS ish paketlari 

(Control Accounts) kesimida xarajatlarni kodlash (Cost Coding) yo'lga qo'yilmagan. Natijada 

muayyan ish paketi bo'yicha haqiqiy xarajatni (AC) ajratib olish katta mehnat talab qiladi. 

2. Bajarilish foizini subyektiv baholash. EV bajarilgan ish foiziga bevosita bog'liq bo'lgani 

uchun ijrochilar hisobotlarni bo'rttirib ko'rsatish xatari yuqori (masalan, 50% bajarilgan ishni 85% 

deb ko'rsatish). Bu “90 foiz sindromi”ga — loyiha tez 90% ga yetib, qolgan 10% ustida uzoq vaqt 

to'xtab qolishiga — olib keladi. 

3. Avans to'lovlarini AC va EV sifatida noto'g'ri talqin qilish. Amaliyotda pudratchiga 

o'tkazilgan 30–50 foizlik avans to'lovi ba'zan “o'zlashtirilgan mablag'” sifatida hisobotga kiritiladi. 

EVM qoidalariga ko'ra avans to'lovi ish bajarilmaguncha o'zlashtirilgan qiymat (EV) yaratmaydi 

va faqat bajarilgan ishlar dalolatnomasi asosida hisobga olinishi shart. 

 

Xulosa 

O’  tkazilgan tadqiqot asosida quyidagi ilmiy xulosalar va amaliy takliflar 

shakllantirildi. 

1. EVM shunchaki moliyaviy hisobot shakli emas, balki loyiha ko'lami, muddati va 

byudjetini yagona koordinatalar tizimida bog'lovchi integratsiyalashgan risk-menejment 

vositasidir. An'anaviy “reja–fakt” taqqoslashidan farqli ravishda, EVM tizimi loyiha 15–20 foiz 

bajarilgan dastlabki bosqichlardayoq yashirin byudjet taqchilligi va muddat kechikishlarini 

aniqlash imkonini beradi. 

2. Shartli 1 200,0 mln so'mlik loyiha misolida an'anaviy yondashuv 30,0 mln so'mlik tejamni 

ko'rsatgan bo'lsa, EVM 80,0 mln so'mlik ortiqcha sarf (CPI = 0,871), 1,02 oylik muddat kechikishi 

(SPI(t) = 0,831) va yakuniy qiymatning 1 377,8–1 532,1 mln so'mgacha oshishi xavfini (VAC = 

–177,8…–332,1) aniqladi. 

3. EVM ni milliy amaliyotga joriy etishdagi asosiy to'siqlar xarajatlarni WBS kesimida 

kodlashning yo'qligi, bajarilish foizini subyektiv baholash va avans to'lovlarini noto'g'ri talqin 

qilishdan iborat. 

4. Davlat investitsiya dasturlari, yirik infratuzilma va raqamlashtirish loyihalarini amalga 

oshiruvchi buyurtmachi tashkilotlar hamda loyiha ofislari (PMO) faoliyatiga ISO 21508:2018 

standartini milliy standart (O'z DSt ISO 21508) sifatida uyg'unlashtirish va byudjeti bazaviy 

hisoblash miqdorining 100 ming baravaridan yuqori bo'lgan loyihalarda CPI va SPI indekslari 

bo'yicha choraklik monitoring yuritish amaliyotini joriy etish maqsadga muvofiq. 

5. EV ni hisoblashda subyektivlik va sun'iy qo'shib yozishlarning oldini olish uchun 

korxonalarning ichki loyiha nizomlarida diskret o'lchash qoidalarini belgilash: muddati 1 oygacha 

bo'lgan qisqa ish paketlari uchun “0/100” (ish topshirilmaguncha EV = 0%, qabul qilingach 100%) 

yoki “50/50” qoidasini; 2 oydan ortiq ish paketlari uchun “vaznli nazorat nuqtalari” (Weighted 

Milestones) usulini qo'llash. 

6. Korporativ axborot tizimlarida (ERP / 1C) buxgalteriya hisobvaraqlari rejasini loyihaning 

WBS tuzilmasi bilan bog'lovchi yagona tahliliy kodlash (WBS Cost Account Coding) 

mexanizmini joriy etish hamda avans to'lovlarini AC va EV hisobidan ajratib, EV ga faqat 

bajarilgan ishlar dalolatnomasi asosida qo'shish tartibini o'rnatish. 

7. Dasturiy ta'minot va IT-loyihalarida moslashuvchan AgileEVM (Story Point'lar asosida 

EV va Sprint Velocity asosida SPI ni hisoblash) gibrid modelidan foydalanish. 

